
0.0.1 bahujanahitasuttaṃ

1. vuttaṃ hetaṃ bhagavatā vuttamarahatā'ti me su-

taṃ:

2. tayo'me (bhikkhave1) puggalā loke uppajjamānā

uppajjanti bahujanahitāya bahujanasukhāya lokānukam-

pāya atthāya hitāya sukhāya devamanussānaṃ. ka-

tame tayo?

3. idha bhikkhave tathāgato loke uppajjati arahaṃ

sammāsambuddho vijjācaraṇasampanno sugato loka-

vidū anuttaro purisadammasārathi satthā devamanus-

sānaṃ buddho bhagavā. so dhammaṃ deseti ādika-

lyāṇaṃmajjhekalyāṇaṃ pariyosānakalyāṇaṃ sātthaṃ

sabyañjanaṃ kevalaparipuṇṇaṃparisuddhaṃbrahma-

cariyaṃ pakāseti. ayaṃ bhikkhave paṭhamo puggalo

loke uppajjamāno uppajjati bahujanahitāya bahujana-

sukhāya lokānukampāya atthāya hitāya sukhāya deva-

manussānaṃ.

4. punacaparaṃ bhikkhave tasseva satthusāvako ara-

haṃ hoti khīṇāsavo vusitavā katakaraṇīyo ohitabhāro

anuppattasadattho parikkhīṇabhavasaṃyojano samma-

daññā vimutto. so dhammaṃ deseti ādikalyāṇaṃmaj-

jhekalyāṇaṃ pariyosānakalyāṇaṃ sātthaṃ sabyañja-

naṃ kevalaparipuṇṇaṃ parisuddhaṃ brahmacariyaṃ

1bhikkhave’ti potthakesu nadissati.

pakāseti. ayaṃ bhikkhave dutiyo puggalo loke uppaj-

jamāno uppajjati bahujanahitāya bahujanasukhāya lo-

kānukampāya atthāya hitāya sukhāya devamanussā-

naṃ.

5. puna ca paraṃ bhikkhave tasseva satthusāvako

sekho hoti paṭipado bahussuto sīlavatuppanno. so'pi

dhammaṃ deseti ādikalyāṇaṃ majjhekalyāṇaṃ pari-

yosānakalyāṇaṃ sātthaṃ sabyañjanaṃ kevalaparipuṇ-

ṇaṃ parisuddhaṃbrahmacariyaṃ pakāseti. ayaṃ bhik-

khave tatiyo puggalo loke uppajjamāno uppajjati ba-

hujanahitāya bahujanasukhāya lokānukampāya atthāya

hitāya sukhāya devamanussānanti.

6. etamatthaṃ bhagavā avoca. tatthetaṃ iti vuccati:

1. "satthā hi loke paṭhamo mahesī,

tassanvayo sāvako bhāvitatto;

athāparo pāṭipado'pi sekho,

bahussuto sīlavatupapanno.

2. ete tayo devamanussaseṭṭhā,

pabhaṅkarā dhammamudīrayantā;

apāpuranti amatassa dvāraṃ,

yogā pamocenti bahujjane te.

3. ye satthavāhena anuttarena,

sudesitaṃ maggamanukkamanti;

idheva dukkhassa karonti antaṃ,

ye appamattā sugatassa sāsane"ti.

7. ayampi attho vutto bhagavatā. iti me sutanti.

